
Մարդու արյան և դրա բաղադրամասերի որակի և անվտանգության     մասին
(2025 թվականի մայիսի 1-ի դրությամբ)
Գլուխ I
Ընդհանուր դրույթներ
Հոդված 1. Օրենքի նպատակը
Սույն օրենքի նպատակն է ապահովել մարդու արյան (այսուհետ՝ արյուն) և դրա բաղադրամասերի որակը և անվտանգությունը՝ անկախ դրանց օգտագործման նպատակից։ 
Հոդված 2. Օրենքի կարգավորման շրջանակը
1. Սույն օրենքը կարգավորում է արյան և դրա բաղադրամասերի որակի և անվտանգության պաշտպանության հիմնական իրավական, կազմակերպչական և այլ համապատասխան միջոցառումները, ինչպես նաև արյան և դրա բաղադրամասերի հավաքագրման, թեստավորման, մշակման, պահպանման և բաշխմանը հետ կապված հարցերը:
2. Արյան և պլազմայի նկատմամբ, որպես արյունից կամ պլազմայից ստացված դեղամիջոցների արտադրության համար նախատեսված ելանյութեր, կիրառվում են միայն սույն օրենքի այն դրույթները, որոնք կարգավորում են արյան և պլազմայի հավաքագրման, թեստավորման և արտահանման հետ կապված հարցերը:
3. Պլազմայի, որպես արյունից կամ պլազմայից ստացված դեղամիջոցների արտադրության համար օգտագործվելիք ելանյութի, պատրաստման, պահպանման և փոխադրման հետ կապված հարցերը կարգավորվում են  համապատասխան օրենսդրությամբ:
Հոդված 3. Վրաստանի օրենսդրությունը արյան և նրա բաղադրամասերի որակի և անվտանգության վերաբերյալ 
1. Արյան և նրա բաղադրամասերի որակի և անվտանգության վերաբերյալ Վրաստանի օրենսդրությունը բաղկացած է Վրաստանի Սահմանադրությունից, Վրաստանի միջազգային պայմանագրերից, սույն օրենքից և այլ օրենսդրական ու ենթաօրենսդրական նորմատիվ ակտերից:
2. Սույն օրենքը հիմնվում է Եվրոպական Միության օրենսդրության, մասնավորապես՝ Եվրոպական խորհրդարանի և Խորհրդի համապատասխան դիրեկտիվների վրա՝ նպատակ ունենալով արտացոլել այդ դիրեկտիվների պահանջները Վրաստանի օրենսդրության մեջ։
Հոդված 4. Օրենքում օգտագործվող տերմինների սահմանումը
Սույն օրենքի նպատակների համար դրանում օգտագործված տերմիններն ունեն հետևյալ իմաստները․
ա) արյուն – ամբողջական արյուն, որը հավաքվել է դոնորից և մշակվել է փոխներարկման կամ հետագա արտադրության համար,
բ) արյան բաղադրամաս – արյան թերապևտիկ մաս (կարմիր բջիջներ, սպիտակ բջիջներ,  պլազմա), որը կարող է ստացվել տարբեր մեթոդներով,
գ) արյան արտադրանք – արյունից կամ պլազմայից ստացված ցանկացած թերապևտիկ արտադրանք,
դ) արյունից կամ պլազմայից ստացված դեղամիջոց – արյան բաղադրամասի վրա հիմնված դեղամիջոց, որը պատրաստում է պետական ​​կամ մասնավոր հաստատությունը արտադրման միջոցով։ Այդպիսի դեղամիջոցներ են՝ ալբումինը, կոագուլյացիայի գործոնները, մարդկային ծագման իմունոգլոբուլինները։
ե) դոնոր – անձ, որի առողջությունը, տարիքը և բժշկական պատմությունը բավարարում է դոնորի որակավորման սահմանված չափանիշները, և որը կամավոր կերպով նվիրաբերում է արյուն կամ արյան բաղադրամասեր, 
զ) արյան դոնորություն – դոնորի կողմից արյան և(կամ) արյան բաղադրամասերի կամավոր նվիրատվություն, ինչպես նաև կամավոր, անշահախնդիր դոնացիայի կազմակերպմանը, արյան և դրա բաղադրամասերի պատրաստմանը և դրանց անվտանգության ապահովմանն ուղղված միջոցառումներ,
է) մշակում – արյան բաղադրամասի արտադրության գործընթացի ցանկացած աստիճան՝ արյան հավաքագրման և արյան բաղադրամասի նվիրաբերման միջև ընկած ժամանակահատվածում,
ը) արյան դոնացիա – դոնորի կողմից արյան նվիրատվության ընթացակարգ, որն իրականացվում է Վրաստանի օրենսդրության պահանջներին համապատասխան,
թ) ավտոլոգիական՝ ինքնաուղղված տրանսֆուզիա – տրանսֆուզիա, երբ դոնորը և ռեցիպիենտը նույն անձն է, և օգտագործվում են նախապես ավանդադրված արյունը և դրա բաղադրամասերը,
ժ) ավտոլոգիական՝ ինքնաուղղված դոնացիա – արյան և դրա բաղադրամասերի հավաքագրում անձից՝ նախատեսված   ինքնաուղղված տրանսֆուզիայի կամ այլ օգտագործման համար միայն այդ անձի համար,
ժա) ալոգեն դոնացիա – արյան կամ դրա բաղադրամասերի հավաքագրում անձից՝   նախատեսված   մեկ այլ անձի տրանսֆուզիայի, բժշկական սարքավորումներում օգտագործելու կամ դա/դրանք որպես ելանյութ կամ հումք օգտագործելու, դեղամիջոցի արտադրության համար,
ժբ) տրանսֆուզիա – դոնորի արյան կամ դրա բաղադրամասերի բուժառուի (ռեցիպիենտի) արյան շրջանառության համակարգ ներարկման ընթացակարգ,
ժգ) ռեցիպիենտ – անձ, որը ստացել է արյան փոխներարկում,
ժդ) արյունից կամ պլազմայից ստացված դեղամիջոց արտադրող – պետական ​​կամ մասնավոր հաստատություն, որն արյունից կամ պլազմայից արտադրում է տարբեր դեղամիջոցներ,
ժե) հեմոհսկողություն – կազմակերպված հսկողության ընթացակարգերի ամբողջություն, որը կապված է դոնորների և ռեցիպիենտների մոտ հայտնաբերված լուրջ կողմնային երևույթների և լուրջ կողմնային ռեակցիաների և դոնորների հետագա համաճարակաբանական հսկողության հետ,
ժզ) լուրջ կողմնային երևույթ – արյան կամ դրա բաղադրամասերի հավաքագրման, թեստավորման, մշակման, պահպանման կամ բաշխման հետ կապված ցանկացած անբարենպաստ դեպք, որը կարող է հանգեցնել բուժառուի (ռեցիպիենտի) մահվան կամ կյանքին սպառնացող վիճակի, հնարավորությունների սահմանափակման, հոսպիտալացման, հիվանդության կամ հոսպիտալացման կամ հիվանդության երկարաձգման,
ժէ) լուրջ կողմնային ռեակցիա – դոնորի կամ բուժառուի (ռեցիպիենտի) մոտ բացահայտված, չկանխատեսված պատասխան ռեակցիա, որը կապված է արյան կամ դրա բաղադրամասերի հավաքագրման կամ փոխներարկման հետ,   որը կարող է հանգեցնել բուժառուի (ռեցիպիենտի) մահվան կամ կյանքին սպառնացող վիճակի, հնարավորության սահմանափակման, հոսպիտալացման, հիվանդության կամ հոսպիտալացման կամ հիվանդության երկարաձգման,
ժը) հետևելիություն – արյան կամ դրա բաղադրամասի յուրաքանչյուր միավորի հետևելիությունը դոնորից մինչև դրա վերջնական նշանակման վայր (ռեցիպիենտ, արյունից կամ պլազմայից ստացված դեղամիջոցներ արտադրող, արյան և դրա բաղադրամասերի տնօրինում) և դրա վերջնական նշանակման վայրից մինչև դոնորը հետևելիության հնարավորություն,
ժթ) Նախարարություն − Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարություն,
ի) նախարար − Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարար,
իա) իրավասու մարմին – համապատասխան իրավազոր պետական ​​մարմին, որը պատասխանատու է սույն օրենքի և համապատասխան ենթաօրենսդրական նորմատիվ ակտերի որոշակի պահանջների պահպանման համար, այդ թվում, արյան հաստատությունների կողմից սույն օրենքով և համապատասխան ենթաօրենսդրական նորմատիվ ակտերով սահմանված արյան և դրա բաղադրամասերի որակի և անվտանգության կանոնների պահպանման վերահսկողության համար, 
իբ) արյան հաստատություն – ոչ ձեռնարկատիրական (ոչ առևտրային) իրավաբանական անձ, որը պատասխանատու է արյան և դրա բաղադրամասերի հավաքագրման և թեստավորման ցանկացած ասպեկտի համար՝ անկախ դրանց նպատակային նշանակությունից, ինչպես նաև, արյան և դրա բաղադրամասերի մշակման, պահպանման, բաշխման և տրանսֆուզիայի նպատակով տրամադրման համար: Արյան հաստատության մեջ նկատի չի առնվում  բժշկական հաստատության արյան բանկը։ 
իգ) բժշկական հաստատության արյան բանկ – բժշկական հաստատության միավոր, որը ստանում, պահպանում և տրամադրում է արյուն և դրա բաղադրամասեր, կարող է անցկացնել դոնորի և ռեցիպիենտի համատեղելիության թեստավորում բացառապես բժշկական հաստատության ներքին օգտագործման համար, այդ թվում՝ բժշկական հաստատությունում իրականացվող տրանսֆուզիոն գործունեության համար: Այն չի իրականացնում արյան հավաքագրում և դրա բաղադրամասերի մշակում,
իդ) հաշվետու հաստատություն – արյան հաստատություն, բժշկական հաստատության արյան բանկ կամ հաստատություն, որը կատարում է տրանսֆուզիա և իրավասու մարմնին տեղեկատվություն է տրամադրում լուրջ կողմնային երևույթի և(կամ) լուրջ կողմնային ռեակցիայի մասին, 
իե) շարժական կետ – ժամանակավոր կամ շարժական վայր, որն օգտագործվում է արյան և դրա բաղադրամասերի հավաքագրման համար,  որը գտնվում է արյան հաստատության տարածքից դուրս, բայց հանդիսանում է արյան հաստատության միավոր և ենթարկվում է նրա վերահսկողությանը,
իզ) կենտրոնական թեստավորման լաբորատորիա – անկախ իրավաբանական անձ կամ կենտրոնական արյան հաստատության կառուցվածքային միավոր, որը կատարում է դոնորի արյան խմբի շճաբանական թեստավորում և վարակիչ հիվանդությունների մարկերների թեստավորում, արյան և արյան արտադրանքի որակի հսկողություն, ինչպես նաև կարող է տրամադրել այլ հետազոտական ​​և ախտորոշիչ ծառայություն, 
իէ) որակի համակարգ – կազմակերպչական կառուցվածք, պատասխանատվություններ, ընթացակարգեր, գործընթացներ և ռեսուրսներ, որոնք օգտագործվում են որակի կառավարումն իրականացնելու համար, 
իը) որակի կառավարում – կազմակերպության կառավարման և վերահսկողության համակարգված, որակի հետ կապված գործունեություն, որն իրականացվում է արյան հաստատությունում կամ բժշկական հաստատության արյան բանկում՝ բոլոր մակարդակներում։
իթ) որակի վերահսկողություն − որակի համակարգի մի մաս, որը կենտրոնանում է սահմանված որակի պահանջները կատարելու վրա,
լ) որակի ապահովում – արյան հավաքագրումից մինչև դրա բաշխումը ներառյալ իրականացվող գործողությունների ամբողջություն, որն իրականացվում է արյան և դրա բաղադրամասերի ըստ նշանակման օգտագործման համար անհրաժեշտ որակի ապահովման նպատակով,  
լա) տեսչավորում – պաշտոնական և օբյեկտիվ վերահսկողություն, որն իրականացվում է սահմանված կանոններին համապատասխան,  սույն օրենքի և համապատասխան ենթաօրենսդրական ակտերի պահանջների պահպանումը գնահատելու և խնդիրները նույնականացնելու համար,
լբ) էլեկտրոնային համակարգ – տվյալների մուտքագրման, մշակման և տեղեկության տրամադրման էլեկտրոնային համակարգ, որն օգտագործվում է հաշվետվողականության,  հետագծելիության, ավտոմատ կառավարման կամ փաստաթղթավորման համար,
լգ) արյան կամ դրա բաղադրամասի ազատում – գործընթաց, որի միջոցով արյունը կամ դրա բաղադրամասն ազատվում է կարանտինից՝ այնպիսի ընթացակարգերի միջոցով, որոնք ապահովում են համապատասխանություն վերջնական արտադրանքը կարանտինից ազատելու բնութագրերին,
լգ1) կարանտին – արյան կամ դրա բաղադրամասերի, ինչպես նաև ստացվող նյութերի/ռեակտիվների ֆիզիկական մեկուսացում տարբեր ժամանակահատվածներում, որի ընթացքում արյունը կամ դրա բաղադրամասերը, ինչպես նաև ստացվող նյութերը/ռեակտիվները գտնվում են ստացման, տրամադրման կամ թերությունների հաստատման սպասման ռեժիմում,
լգ2)  բաշխում – արյան և նրա բաղադրամասերի մատակարարում այլ արյան հաստատություններին, բժշկական հաստատությունների արյան բանկերին և արյունից կամ պլազմայից ստացված դեղամիջոցներ արտադրողներին։ Բաշխումը չի ներառում արյան և դրա բաղադրամասերի տրամադրումը տրանսֆուզիոն նպատակներով,
լգ3) տրամադրում – արյան հաստատության կամ բժշկական հաստատության արյան բանկի կողմից ռեցիպիենտին տրանսֆուզիայի նպատակով արյան և դրա բաղադրամասերի տրամադրում, 
լգ4) դոնորի մերժում – անձի` արյուն նվիրաբերելու իրավունքի ժամանակավոր կամ մշտական ​​​​կասեցում։
Հոդված 5. Արյան և դրա բաղադրամասերի հասանելիությունը
1. Յուրաքանչյուր ոք իրավունք ունի անհրաժեշտության դեպքում ստանալ որակյալ և անվտանգ արյուն և դրա բաղադրամասեր:
2. Պետությունը նպաստում է կամավոր, անշահախնդիր դոնորությանը և ապահովում է արյան ու դրա բաղադրամասերի որակի և անվտանգության կայուն պայմաններ:
3. Պետությունը պարտավոր է արյան և դրա բաղադրամասերի անխոչընդոտ հասանելիության  համար ապահովել երկրում անհրաժեշտ քանակությամբ արյան  հաստատությունների գոյություն։ 
Հոդված 6. Արյան դոնորության սկզբունքները
1. Արյան դոնորությունը հիմնվում է կամավորության, անշահախնդրության և անանունության սկզբունքների վրա:
2. Կամավորության սկզբունքը ենթադրում է անձի իրավունքը՝ արյուն կամ արյան բաղադրամաս նվիրաբերել իր ազատ կամքով, առանց հարկադրանքի:
3. Անշահախնդրության սկզբունքը ենթադրում է անձի կողմից արյան կամ դրա բաղադրամասերի կամավոր նվիրատվություն՝ առանց դրամական  հատուցման և(կամ) դրամական  հատուցմանը համարժեք օգուտի:
4. Անթույլատրելի է, որ նվիրաբերված արյան կամ դրա բաղադրամասերի դիմաց դոնորը կամ այլ անձ  ստանա դրամական հատուցում կամ/և դրամական  հատուցմանը համարժեք օգուտ, ինչպես նաև նրան առաջարկել/տալ  դրամական  հատուցմանը համարժեք օգուտ: Ինչպես նաև, արգելվում է արյան կամ դրա բաղադրամասերի առևտուրը Վրաստանի օրենսդրության պահանջների խախտմամբ։ 
5. Դրամական հատուցմանը համարժեք օգուտ չի համարվում դոնորին սույն օրենքի 7-րդ հոդվածի 11-րդ կետով նախատեսված հանգստի ժամանակահատվածի համար տրված աշխատանքի վարձատրությունը, պատվավոր դոնորի համար նախատեսված միանվագ դրամական վճարը, դոնորին տրված խորհրդանշական նշանը, հուշանվերը կամ նվերը, որի արժեքը չի կարող դառնալ անշահախնդրության սկզբունքը խախտելու խթան, բայց որը կնպաստի դոնորության խրախուսմանը:
6. Անանունության սկզբունքը ենթադրում է դոնորի և  ռեցիպիենտի իրավունքը՝ դոնորությունն իրականացնել անանուն, ինչը նշանակում է, Վրաստանի օրենսդրության համաձայն, դոնորի և ռեցիպիենտի մասին անձնական տվյալների (ներառյալ գենետիկական տվյալների) պաշտպանություն և դրանց նույնականացման անհնարինություն երրորդ կողմի կողմից:
7. Պետությունը պարտավոր է  արյան և դրա բաղադրամասերի անվտանգության բարձր չափանիշներին հասնելու համար նպաստել դոնորության իրականացումը՝ պահպանելով կամավորության, անշահախնդրության և անանունության սկզբունքները:
Հոդված 7. Դոնորի իրավունքներն ու պարտականությունները
1. Պետությունը պետք է ապահովի դոնորի իրավական երաշխիքները, այդ թվում՝ նրա առողջության երաշխիքները, ինչպես նաև դոնորի համար սահմանում է արտոնություններ:
2. Պետությունն  ապահովում է դոնորների հավասարությունը՝ անկախ ռասայից, մաշկի գույնից, սեռից, ծագումից, էթնիկ պատկանելությունից, լեզվից, կրոնից, քաղաքական կամ այլ հայացքներից, սոցիալական պատկանելությունից, գույքային կամ դասային վիճակից կամ որևէ այլ նշանից:
3. Դոնորն իրավունք ունի կամավոր և անշահախնդիր կերպով նվիրաբերել արյուն և դրա բաղադրամասեր:
4. Դոնորն իրավունք ունի ստանալու արյան դոնորության և արյան դոնացիայի մասին սպառիչ և հեշտությամբ հասկանալի տեղեկություն (այդ թվում, գրավոր տեղեկություն)՝ համաձայն սույն օրենքի 24-րդ հոդվածի 1-ին կետի: Վերոնշյալ տեղեկության հիման վրա դոնորը պարտավոր է արյան և դրա բաղադրամասերի յուրաքանչյուր դոնացիայից առաջ հայտարարել գրավոր տեղեկացված համաձայնություն կամավոր դոնացիայի մասին և հաստատել այն ստորագրությամբ։
5. Վրաստանի օրենսդրության համաձայն, դոնորն իրավունք ունի ստանալ անվճար բժշկական օգնություն սահմանված նորմերին համապատասխան՝ դոնորի գործառույթի կատարման հետ կապված առողջական վիճակի վատթարացման, լուրջ կողմնային երևույթի կամ լուրջ կողմնային ռեակցիայի դրսևորման դեպքում։  
6. Դոնորն իրավունք ունի, իր, որպես դոնորի,  ժամանակավոր կամ մշտական ​​մերժման դեպքում արյան հաստատությունից այդ մասին ստանալ ծանուցում, համապատասխան խորհրդատվություն, ինչպես նաև, անհրաժեշտության դեպքում՝ դիմել համապատասխան բժշկական հաստատություն՝ իր և(կամ) պետական ​​միջոցների հաշվին հետագա հետազոտությունների և բուժման համար: 
7. Դոնորն իրավունք ունի, պաշտպանված լինի իր գաղտնիությունը․
ա) հարցազրույցների, խորհրդատվությունների ժամանակ, ինչպես նաև իրավազոր անձնակազմին տրամադրված իր առողջության հետ կապված ցանկացած տեղեկություն մշակելիս,
բ) արյան դոնացիայի հետ կապված հետազոտության արդյունքները մշակելիս, ինչպես նաև արյան և դրա բաղադրամասերի հետագծելիության հետ կապված տեղեկությունը մշակելիս,
գ) բժշկական ծառայություններ ստանալիս։
8. Ռեցիպիենտն իրավունք ունի պահանջել, որ արյան և դրա բաղադրամասերի հավաքագրման ժամանակ ապահովվեն անվտանգ պայմաններ:
9. Դոնորն իրավունք ունի խրախուսանք ստանալու սույն օրենքի 6-րդ հոդվածի 5-րդ կետի համաձայն: Դոնորի խրախուսման մեխանիզմները սահմանվում են Վրաստանի կառավարության որոշումով։
10. Դոնորն իրավունք ունի ստանալու պատվավոր դոնորի կոչում՝ Վրաստանի կառավարության կողմից սահմանված կանոններին համապատասխան: Պատվավոր դոնորի կոչում շնորհելու կարգը և մեկանգամյա դրամական հատկացման չափը որոշվում են Վրաստանի կառավարության որոշումով։
11. Դոնորն իրավունք ունի ազատվել աշխատանքից արյուն և դրա բաղադրամասեր հանձնելու ժամանակ: Գործատուն պարտավոր է նախնական համաձայնությամբ, առանց խոչընդոտի  աշխատողին թույլ տալ բացակայել արյուն կամ դրա բաղադրամասեր նվիրաբերելու նպատակով։
12. Զինծառայողն արյան կամ դրա բաղադրամասերի հանձնման օրն ազատվում է վերակարգից, պահակային ծառայությունից և զինվորական ծառայության այլ պարտականությունների կատարումից:
13. Դոնորը պարտավոր է արյան հաստատությանը ամբողջական տեղեկություններ տրամադրել իր ինքնության, նույնականացման տվյալների, առողջական վիճակի (այդ թվում, կատարված բժշկական միջամտությունների, պատվաստումների, ընդունած դեղամիջոցների) և վարակի վտանգ ներկայացնող վարքագծերի մասին, ինչպես նաև արյան հաստատության կողմից դոնորի համապատասխանությունը գնահատելու համար անհրաժեշտ այլ տեղեկություններ:
Հոդված 8. Ռեցիպիենտի իրավունքները և նրա տեղեկացված համաձայնությունը
1. Ռեցիպիենտի առողջությունն ու անվտանգությունը պահպանելու համար պետք է ձեռնարկվեն բոլոր միջոցները:
2. Տրանսֆուզիան կարող է կատարվել միայն ռեցիպիենտի տեղեկացված համաձայնության հիման վրա, բացառությամբ սույն հոդվածի 3-րդ կետով նախատեսված դեպքի:
3. Եթե ռեցիպիենտն անչափահաս է կամ չի կարող  տեղեկացված որոշում կայացնել,  տեղեկացված համաձայնությունը պետք է ստացվի ռեցիպիենտի ազգականից կամ օրինական ներկայացուցչից: Եթե ​​ռեցիպիենտն անչափահաս է,  նրա տեղեկացված համաձայնության հետ մեկտեղ պետք է ստացվի նաև ռեցիպիենտի օրինական ներկայացուցչի համաձայնությունը։ Նման համաձայնություն ստանալու անհնարինության դեպքում տրանֆուզիայի վերաբերյալ որոշումը կայացնում է առողջապահական ծառայություն մատուցողը՝ ռեցիպիենտի առողջության շահերի նախատեսմամբ։
4. Սույն օրենքով նախատեսված ռեցիպիենտի առողջության և անվտանգության պահպանության, ինչպես նաև տեղեկացված համաձայնության հետ կապված հարցերի նկատմամբ տարածվում է «Բուժառուի իրավունքների մասին» Վրաստանի օրենքը։  
5. Տրանսֆուզիայի իրականացման  մեթոդաբանությունը և կլինիկական ցուցումները հաստատվում են նախարարի հրամանով:
  Գլուխ II
Արյան և դրա բաղադրամասերի որակի և անվտանգության կառավարումը
Հոդված 9. Պետության պարտավորությունները արյան և դրա բաղադրամասերի որակի և անվտանգության պահպանության ոլորտում
1. Պետությունը պարտավոր է ապահովել արյան և դրա բաղադրամասերի որակի և անվտանգության պահպանության ոլորտում պետական ​​քաղաքականության սահմանում և իրականացում, դրանց որակի և անվտանգության պահպանության համար համապատասխան կանոնների մշակումն ու ներդրումը, ինչպես նաև այդ կանոնների կատարման վերահսկողությունը:
2. Պետությունը պարտավոր է արյան և դրա բաղադրամասերի որակը և անվտանգությունը ապահովելու համար․
ա) ապահովել արյան և դրա բաղադրամասերի, ինչպես նաև արյան արտադրանքի, որպես ռազմավարական նշանակության արտադրանքի, երկրի պահանջարկի որոշումը և այն բավարարելու համար անվտանգ/ռազմավարական պաշարների սահմանումն ու ստեղծումը, 
բ) ապահովել կամավոր, անշահախնդիր դոնացիայի վրա հիմնված, որակյալ և անվտանգ արյան, դրա բաղադրամասերի և արյան արտադրանքի շարունակական և արդյունավետ մատակարարման համակարգի ստեղծում և պահպանում,
գ) խրախուսել կամավոր, անշահախնդիր, կանոնավոր դոնացիային աջակցող կայուն  կրթական և սոցիալական արշավը, 
դ) իրականացնել արյան և դրա բաղադրամասերի հավաքագրման, թեստավորման, մշակման, պահպանման և բաշխման գործընթացների աջակցություն՝ տրասֆուզիոն բժշկության զարգացման և բժշկատեխնիկական առաջընթացի համաձայն, 
ե) ստեղծել հեմոհսկողության և հետագծելիության համակարգեր և ապահովել դրանց գործունեությունը,
զ) ստեղծել տրանսֆուզիոն բժշկության ոլորտում որակյալ կադրերի պատրաստման համար համապատասխան պայմաններ, 
է) արյան և դրա բաղադրամասերի անվտանգության ու դոնորության զարգացման նպատակով  ապահովել արյան և դրա բաղադրամասերի վերաբերյալ տվյալների բազայի/համակարգի գործունեություն, 
ը) ապահովել սույն օրենքի 10-րդ հոդվածով նախատեսված իրավասու մարմնի (մարմինների) գործունեությունը,
թ) կատարել Վրաստանի օրենսդրությամբ սահմանված այլ գործառույթներ:
3. Պետությունն արյան և դրա բաղադրամասերի որակի և անվտանգության պահպանության ոլորտում պետական ​​քաղաքականության իրականացման և համապատասխան կանոնների կատարման նկատմամբ վերահսկողությունն ապահովում է  իրավասու մարմնի (մարմինների) միջոցով: 
Հոդված 10. Իրավասու մարմին (մարմիններ)
1. Իրավասու մարմինը (մարմինները) արյան և դրա բաղադրամասերի որակի և անվտանգության պահպանության ոլորտում, Վրաստանի օրենսդրությամբ իրեն (իրենց) շնորհված լիազորության շրջանակներում, պատասխանատու է (պատասխանատու են) սույն օրենքի և համապատասխան ենթաօրենսդրական նորմատիվ ակտերի պահանջների պահպանման համար, այդ թվում, արյան հաստատությունների կողմից սույն օրենքով և համապատասխան ենթաօրենսդրական ակտերով սահմանված արյան և դրա բաղադրամասերի որակի և անվտանգության պահպանության կանոնների կատարման նկատմամբ վերահսկողության համար:
2. Համապատասխան իրավասու մարմինը սույն օրենքի 13-րդ հոդվածով նախատեսված լիցենզիա/թույլտվություն տրամադրող մարմինն է:
3. Համապատասխան իրավասու մարմինն իրավազոր է արյան հաստատության և բժշկական հաստատության արյան բանկում իրականացնել տեսչավորման և համապատասխան վերահսկողության օրենսդրությամբ նախատեսված  միջոցառումներ:
4. Համապատասխան իրավասու մարմինն, իր լիազորությունների շրջանակներում, ապահովում է  արյան և դրա բաղադրամասերի հետագծելիության և հեմոհսկողության իրականացումը երկրում, ինչպես նաև իրականացնում է սույն օրենքով և ենթաօրենսդրական նորմատիվ ակտերով իրեն վերապահված այլ լիազորություններ:
Հոդված 11. Արյան հաստատություն
1. Արյան հաստատությունը ստեղծվում է ոչ ձեռնարկատիրական (ոչ առևտրային) իրավաբանական անձի կազմակերպաիրավական ձևով՝ Վրաստանի օրենսդրությամբ սահմանված կարգով:
2. Արյան հաստատությունն իր գործունեությունն իրականացնում է իրավասու մարմնի կողմից տրված լիցենզիայի, սույն օրենքի և այլ իրավական ակտերի համաձայն:
3. Ռեցիպիենտին, բժշկական հաստատությանը բարձր չափորոշչի արյան և դրա բաղադամասերի անարգել հասանելիությունն ապահովելու համար երկրում պետք է գործի ոչ ավելի, քան երեք արյան հաստատություն, դրանց աշխարհագրական հասանելիության նախատեսմամբ, որոնցից մեկը՝ Կենտրոնական արյան հաստատությունը,  որն  ապահովում է սույն օրենքով և այլ օրենսդրական ու ենթաօրենսդրական նորմատիվ ակտերով նախատեսված լիազորության իրականացումը, հիմնադրում է պետությունը։ 
4. Սույն հոդվածի 3-րդ կետով նախատեսված Կենտրոնական արյան հաստատությունը պետության անունից հիմնադրում է Վրաստանի կառավարությունը, իսկ դրա ստեղծումից հետո հիմնադրի բոլոր լիազորություններն իրականացնում է Նախարարությունը։
5. Արյան հաստատությունն իրավազոր է․
ա) իրականացնել դոնորների հավաքագրում և ընտրություն, արյան և դրա բաղադրամասերի հավաքագրում, կենտրոնական թեստավորման լաբորատորիայում թեստավորում, մշակում, պահպանում, բաշխում և տրանսֆուզիայի նպատակով տրամադրում,
բ) բժշկական հաստատությունների արյան բանկերից ստացված տարեկան կարիքների վերաբերյալ տեղեկությունների վերլուծության հիման վրա մշակել և Նախարարություն ներկայացնել արյան, արյան արտադրանքի և միջանկյալ արտադրանքի հաջորդ տարվա կարիքների վերաբերյալ տեղեկություն՝ համապատասխան տարվա պլանը հաստատելու համար,
գ) ապահովել արյան և դրա բաղադրամասերի համարժեք հետագծելիություն և հեմոհսկողության համար անհրաժեշտ միջոցառումների իրականացում,
դ) ապահովել անշահախնդիր դոնորների ներգրավում և նրանց պահպանում, որպես մշտական ​​դոնորներ, 
ե) իրականացնել  սույն օրենքով, դրա հիման վրա ընդունված ենթաօրենսդրական նորմատիվ ակտերով, այլ օրենսդրական և ենթաօրենսդրական նորմատիվ ակտերով և արյան հաստատության կանոնադրությամբ  նախատեսված այլ լիազորություններ:
6. Արյան հաստատությունը պարտավոր է իր գործունեությունն իրականացնել սույն օրենքի պահանջներին և նշված գործունեության համար սահմանված լիցենզավորման պայմաններին համապատասխան:
7. Արյան հաստատության կազմակերպական կառուցվածքը, ղեկավար մարմնի ստեղծման (ղեկավար անձի ընտրության) կարգը և պաշտոնավարման ժամկետը, ինչպես նաև արյան հաստատության բյուջեի և գործունեության ծրագրի հաստատման կարգը սահմանվում են արյան հաստատության կանոնադրությամբ:
8. Արյան հաստատությունն իրավունք ունի արյուն հավաքագրել ֆիքսված վայրում (մշտական ​​կետում) և(կամ) շարժական կետերի և(կամ) արյան հաստատության տարածքից դուրս գտնվող շարժական միավորների միջոցով։
9. Արյան  հաստատությունը պարտավոր է արյան արտադրանքի և միջանկյալ արտադրանքի իրացում իրականացնել նախապես հաստատված սահմանային գներով, բացառությամբ այդ արտադրանքի արտահանման դեպքի:
10. Արյան արտադրանքի և միջանկյալ արտադրանքի սահմանային գների որոշման մեթոդաբանությունը և այս մեթոդաբանության հիման վրա տարեկան վերահաշվարկվող սահմանային գները հաստատում է Վրաստանի կառավարությունը։ 
Հոդված 12. Պատասխանատու անձը
1. Արյան հաստատությունը  պարտավոր է իր գործունեությունն իրականացնելիս սույն օրենքի, դրա հիման վրա ընդունված ենթաօրենսդրական նորմատիվ ակտերի և այլ իրավական ակտերի  համաձայն ապահովել այս հաստատությունում պատասխանատու անձի առկայություն։ Պատասխանատու անձի ծառայողական լիազորությունը, խնդիրները, որակավորման նվազագույն պահանջները և լիազորությունը մեկ այլ համապատասխան անձի փոխանցելու կարգը սահմանվում են համապատասխան ենթաօրենսդրական նորմատիվ ակտով։
2. Արյան հաստատությունը պետք է իրավասու մարմնին տեղեկացնի սույն հոդվածի 1-ին կետով նախատեսված պատասխանատու անձի մասին տվյալները և կոնկրետ խնդիրները, որոնց կատարման համար նա պատասխանատու է։ 
3. Սույն հոդվածի 1-ին կետով նախատեսված պատասխանատու անձի պաշտոնեական լիազորությունները կասեցնելու կամ աշխատանքից ազատելու դեպքում արյան հաստատությունն անհապաղ պետք է տեղեկացնի  իրավասու մարմնին նոր պատասխանատու անձի մասին տվյալները և նրա նշանակման ամսաթիվը։
Հոդված 13. Լիցենզավորում/թույլտվության տրամադրումը
1. Արյան հաստատությունը արյան և դրա բաղադրամասերի հավաքագրումը,  կենտրոնական թեստավորման լաբորատորիայում թեստավորումը, մշակումը, պահպանումը բաշխումը և(կամ) տրամադրումը (արտադրական տրանսֆուզիոլոգիական գործունեություն) իրականացնում է համապատասխան լիցենզիայի հիման վրա:
2. Բժշկական հաստատության արյան բանկը արյան և նրա բաղադրամասերի ընդունումը, պահպանումը, դոնորի և ռեցիպիենտի համատեղելիության թեստավորումը և բժշկական հաստատության ներքին օգտագործման համար տրանսֆուզիայի նպատակով տրամադրումն իրականացնում է համապատասխան բժշկական   հաստատությանը տրված համապատասխան թույլտվության հիման վրա, այս թույլտվությամբ  նախատեսված պայմանների ապահովման դեպքում:
3. Սույն հոդվածի 1-ին և 2-րդ կետերով նախատեսված գործունեությունների իրականացման լիցենզիան/թույլտվությունը տրամադրում է համապատասխան իրավասու մարմինը՝ սույն օրենքի, «Լիցենզիաների և թույլտվությունների մասին» Վրաստանի օրենքի և համապատասխան ենթաօրենսդրական նորմատիվ ակտերի հիման վրա:
4. Լիցենզիայի/թույլտվության տրամադրման կարգը և լիցենզիայի/թույլտվության պայմանները սահմանվում են սույն օրենքով, ինչպես նաև սույն օրենքի և «Լիցենզիաների և թույլտվությունների մասին» Վրաստանի օրենքի համաձայն։
5. Համապատասխան գործունեության իրականացման համար վճարվելիք լիցենզիայի/թույլտվության տուրքի չափը որոշվում է «Լիցենզիայի և թույլտվությունների տուրքերի մասին» Վրաստանի օրենքով։
6. Լիցենզիան տրվում է անսահման ժամկետով։
7. Լիցենզիայի վկայականի ձևը սահմանվում է նախարարի հրամանով:
8. Համապատասխան իրավասու մարմինն իրավունք ունի մերժել լիցենզիայի տրամադրումը՝ համաձայն «Լիցենզիաների և թույլտվությունների մասին» Վրաստանի օրենքի 11-րդ հոդվածի: Այս մերժումը կարող է բողոքարկվել նույն օրենքով սահմանված կարգով։
9. Լիցենզիա տրամադրող իրավասու մարմինն իրավունք ունի չեղարկել արյան հաստատության  լիցենզիան, եթե լիցենզիայի պայմանների կատարման վերահսկողության  միջոցառումները հաստատում են, որ արյան հաստատությունը չի կատարում լիցենզիայի պայմանները և նրա նկատմամբ «Լիցենզիաների և թույլտվությունների մասին» Վրաստանի օրենքով սահմանված կարգով նշանակվել է պատասխանատվություն՝ տուգանքների տեսքով։
Հոդված 14. Վերահսկողությունը և տեսչավորումը
1. Իրավասու մարմինը սույն օրենքով և այլ օրենսդրական ու ենթաօրենսդրական նորմատիվ ակտերով սահմանված կարգով իրականացնում է լիցենզիայի/թույլտվության պայմանների կատարման նկատմամբ վերահսկողություն։ Լիցենզիայի/թույլտվության տիրապետողի կողմից լիցենզիայի/ թույլտվության պայմանների չկատարումը կհանգեցնի պատասխանատվության՝ օրենքով սահմանված կարգով։
2. Իրավասու մարմինն  իրականացնում է արյան հաստատության և բժշկական հաստատության արյան բանկի տեսչավորման միջոցառումներ։  
3. Իրավասու մարմինը արյան հաստատության և բժշկական հաստատության արյան բանկի տեսչավորում պետք է իրականացնի առնվազն 2 տարին մեկ անգամ, իսկ լուրջ կողմնային  երևույթի, լուրջ կողմնային ռեակցիայի կամ նման երևույթի/ ռեակցիայի կասկածի առկայության դեպքում պետք է իրականացվի արտահերթ, հատուկ ստուգում։  
4. Վերահսկողության և տեսչավորման միջոցառումներ իրականացնելիս իրավասու մարմնի համապատասխան իրավազոր անձն իրավունք ունի.
ա) Վրաստանի օրենսդրությանը համապատասխան ստուգել արյան հաստատության և բժշկական կենտրոնի արյան բանկը, դրանց գործունեության հետ կապված ցանկացած փաստաթուղթ, ինչպես նաև պահանջել, որ նրանք իրենց գործունեությունն իրականացնեն սույն օրենքին, դրա հիման վրա հրապարակված ենթաօրենսդրական նորմատիվ ակտերին և լիցենզիայի/թույլտվության պայմաններին համապատասխան,
բ) բացահայտել արյան հաստատության և բժշկական հաստատության արյան բանկի գործունեության մեջ ցանկացած թերություն, խախտում և(կամ) Վրաստանի օրենսդրության հետ ցանկացած  անհամապատասխանություն,
գ) ստուգման ընթացքում վերցնել նմուշներ՝ ստուգման և անալիզի համար,
դ) արյան հաստատությանը  կամ բժշկական հաստատության արյան բանկին մատնանշել բացահայտված թերության և(կամ) անհամապատասխանության մասին և պահանջել դրա վերացում,
ե) արյան հաստատության կամ բժշկական հաստատության արյան բանկի գործունեության մեջ բացահայտված Վրաստանի օրենսդրության պահանջների խախտման դեպքում որոշում կայացնել նման արյան հաստատությունը կամ բժշկական հաստատությունը սույն օրենքի V գլխի և(կամ) «Լիցենզիաների և թույլտվությունների մասին» Վրաստանի օրենքի համաձայն տուգանելու մասին,
զ) եթե արյունը, արյան բաղադրամասը և(կամ) արյան արտադրանքը չի բավարարում սույն օրենքով և համապատասխան ենթաօրենսդրական նորմատիվ ակտերով սահմանված որակի և անվտանգության պահանջները, ապահովել դրա խոտանում, առգրավում և ոչնչացում Վրաստանի օրենսդրությամբ սահմանված կարգով կամ դրա՝ սույն օրենքի 29-րդ հոդվածի 4-րդ կետով նախատեսված նպատակով օգտագործում,
է) գնահատել հաշվետու հաստատություններից ստացված լուրջ կողմնային երևույթի և լուրջ կողմնային ռեակցիայի մասին  տվյալները և իրեն շնորհված լիազորությունների շրջանակներում  ժամանակին արձագանքել,
ը) իրականացնել Վրաստանի օրենսդրությամբ իրեն շնորհված այլ իրավունքներ և կատարել իրեն վերապահված այլ պարտականություններ:
Հոդված 15. Բժշկական հաստատության արյան բանկը
1. Բժշկական հաստատության արյան բանկի լիազորություններն են․
ա) արյան հաստատություններից ստանալ և պահպանել պատրաստված արյունը և արյան բաղադամասերը հետագա օգտագործման համար,
բ) կառավարել արյան և դրա բաղադրամասերի պաշարները․ արյան և դրա բաղադրամասերի կառավարման կանոնները հաստատվում են նախարարի հրամանով,
գ) կատարել արյան և դրա բաղադրամասերի նախատրասֆուզիոն թեստավորում (դոնորի և ռեցիպիենտի համատեղելիության թեստավորում): Բժշկական հաստատության արյան բանկի կողմից կիրառվող թեստավորման ընթացակարգերը և կանոնները սահմանվում են սույն օրենքի 27-րդ հոդվածի 6-րդ կետով նախատեսված ենթաօրենսդրական նորմատիվ ակտով,
դ) տրամադրել արյուն և դրա բաղադրամասեր տրանսֆուզիայի նպատակով,
ե) իր գործունեությունն իրականացնել արյան հաստատությունների հետ համակարգված,
զ) իրականացնել սույն օրենքով և դրա հիման վրա հրապարակված ենթաօրենսդրական նորմատիվ ակտերով իր լիազորություններին վերապահված այլ միջոցառումներ։
2. Բժշկական հաստատության արյան բանկը պետք է ունենա սույն օրենքով և դրա հիման վրա հրապարակված ենթաօրենսդրական նորմատիվ ակտերով սահմանված կարգով ստեղծված որակի համակարգ։ 
3. Բժշկական հաստատության արյան բանկը պետք է բավարարի հետագծելիության, լուրջ կողմնային երևույթների և լուրջ կողմնային ռեակցիաների, արյան և դրա բաղադրամասերի պահպանման և տրամադրման, դոնորի, ինչպես նաև արյան հաստատության անձնակազմի պաշտպանության, ինչպես նաև արյան հաստատության անձնակազմի հետ կապված սույն օրենքով և դրա հիման վրա ընդունված ենթաօրենսդրական նորմատիվ ակտերով սահմանված պահանջները։ 
4. Բժշկական հաստատության արյան բանկը պարտավոր է արյան հաստատությանը, նախորդ տարվա տվյալների վրա հիմնվելով, տրամադրել մանրամասն տեղեկություններ տարվա ընթացքում  իրականացվելիք տրանսֆուզիաների համար արյան և դրա բաղադրամասերի անհրաժեշտության մասին։ 
Գլուխ III
Հեմովերահսկողությունը
Հոդված 16. Հեմովերահսկողության էությունը
1. Պետությունը, համաձայն սույն օրենքի և դրա հիման վրա ընդունված ենթաօրենսդրական նորմատիվ ակտերի, ապահովում է տրանսֆուզիայի շղթայի (ամբողջ գործընթացի) կազմակերպչական վերահսկողություն՝ այդ գործընթացի հետագծելիությամբ և լուրջ կողմնային երևույթների և լուրջ կողմնային ռեակցիաների մասին տեղեկացնելու ընթացակարգերով:
2. Հեմովերահսկողության իրականացման կարգը հաստատվում է նախարարի հրամանով:
Հոդված 17. Հետևելիությունը
1. Հետևելիությունն իրականացվում է դոնորի, ռեցիպիենտի և լաբորատորական ընթացակարգերի ճշգրիտ  նույնականացման, գրառումների վարման և համապատասխան նույնականացման համակարգի ու մակնշման համակարգի միջոցով:
2. Հետևելիության ընթացակարգերը ներառում են յուրաքանչյուր դոնորի, արյան դոնացիայի, թեստավորված, մշակված, պահպանված, տրամադրված և(կամ) բաշխված արյան միավորի կամ պատրաստված արյան բաղադրամասի, ռեցիպիենտի, տրանսֆուզիայի և վերոնշյալ գործընթացում ներգրավված բոլոր հաստատությունների նույնականացման հետ կապված գործողություններ: Հետևելիությունը պետք է ապահովի արյան բաղադրամասերի որոնում դրանց գտնվելու վայրերում և մշակման փուլերում։
3. Հետևելիության ընթացակարգերը հնարավորինս կարճ ժամանակահատվածում իրականացնելու համար անհրաժեշտ է էլեկտրոնային համակարգային ապահովման առկայություն։ 
4. Արյան հաստատությունը պարտավոր է.
ա) ապահովել հետագծելիության համակարգի պատշաճ գործունեություն` համաձայն սույն հոդվածով և դրա հիման վրա ընդունված ենթաօրենսդրական նորմատիվ ակտով սահմանված կարգի և ընթացակարգերի,
բ) ունենա եզակի նույնականացուցիչ, որը հաստատությանը հնարավորություն է տալիս կապվել հավաքագրած արյան յուրաքանչյուր միավորի և պատրաստած արյան բաղադրամասի հետ,
գ) ունենա նույնականացման համակարգ, որը  տալիս է   արյան յուրաքանչյուր դոնացիայի, հավաքագրած արյան միավորի և արտադրած արյան բաղադամասի ճշգրիտ նույնականացման և, հետևաբար, դոնորի, տրանսֆուզիայի և ռեցիպիենտի լիարժեք հետևելիության հնարավորություն,
դ) հետևելիության մասին տվյալները պահպանել առնվազն 30 տարի՝ տվյալների համապատասխան, ընթեռնելի կրիչի վրա։
5. Ցանկացած հաստատություն, որին հնարավոր է տրամադրվի արյուն կամ արյան բաղադրամասեր, պարտավոր է ապահովել հետագծելիության այնպիսի համակարգի գործունեություն, որով կհաշվառվի նրան տրամադրված արյան յուրաքանչյուր միավոր կամ արյան բաղադրամաս, անկախ նրանից, թե իրականացվել է դրա տրանսֆուզիա, այն խոտանվել է, թե՝ վերադրաձվել արյան հաստատությանը։ 
6. Արյան կամ դրա բաղադրամասերի ներմուծման դեպքում դոնորի նույնականացման համակարգը պետք է ունենա հետագծելիության համարժեք մակարդակ:
7. Հետևելիության այլ կանոններ ու ընթացակարգեր սահմանվում են սույն օրենքի 16-րդ հոդվածի 2-րդ կետով նախատեսված ենթաօրենսդրական նորմատիվ ակտով:
Հոդված 18. Լուրջ կողմնային երևույթների և լուրջ կողմնային ռեակցիաների մասին տեղեկացումը
1. Իրավասու մարմինը պետք է ապահովի կողմնային երևույթների և լուրջ կողմնային ռեակցիաների մասին մոնիթորինգի միասնական համակարգի ստեղծում և պատշաճ գործունեություն:
2. Հաշվետու  հաստատությունը պարտավոր է, համաձայն սույն օրենքի և դրա հիման վրա ընդունված ենթաօրենսդրական նորմատիվ ակտի․
ա) ներդնել լուրջ կողմնային երևույթների և(կամ) լուրջ կողմնային ռեակցիաների հաշվառման և համապատասխան գրառումներ վարելու և պահպանելու ընթացակարգեր,
բ) իրավասու մարմնին համապատասխան ծանուցման տեսքով անհապաղ տրամադրել (ներկայացնել) տեղեկություն լուրջ կողմնային երևույթի և լուրջ կողմնային ռեակցիայի մասին  և այդ նպատակով, նախապես սահմանված ընթացակարգերին համապատասխան, ապահովել տվյալ մարմնի հետ հաղորդակցություն, 
գ) իրականացնել բացահայտված լուրջ կողմնային երևույթի և լուրջ կողմնային ռեակցիայի մասին մանրամասն վերլուծություն՝ դրանց պատճառները պարզելու համար,
դ) լուրջ կողմնային երևույթի և կամ/և լուրջ կողմնային ռեակցիայի բացահայտման դեպքում սույն կետի «բ» ենթակետով նախատեսված պարտավորությունը կատարելու համար  ժամանակին պատրաստել համապատասխան տեղեկատվություն (ծանուցում)՝ երևույթը/ռեակցիան գնահատելուց անմիջապես հետո, 
ե) ներդնել այն արյան կամ/և արյան բաղադրամասի  բաշխումից հանելու ճշգրիտ, արդյունավետ և ստուգելի ընթացակարգ, որի պատճառով բացահայտվել է կամ կարող է բացահայտվել լուրջ կողմնային երևույթ կամ/և լուրջ կողմնային ռեակցիա և որը կապված է իրավասու մարմնին համապատասխան ծանուցում ուղարկելու հետ, 
զ) իրավասու մարմնին ամեն տարի հաշվետվություն ներկայացնել բացահայտված լուրջ կողմնային երևույթների և լուրջ կողմնային ռեակցիաների մասին, 
է) կատարել համապատասխան ենթաօրենսդրական նորմատիվ ակտով իրեն վերապահված այլ գործառույթներ:
3. Լուրջ կողմնային երևույթների և լուրջ կողմնային ռեակցիաների բացահայտման, մոնիթորինգի և դրանց մասին ծանուցման այլ կանոններ և ընթացակարգեր սահմանվում են սույն օրենքի 16-րդ հոդվածի 2-րդ կետով նախատեսված ենթաօրենսդրական նորմատիվ ակտով:
Գլուխ IV
Արյան հաստատության և բժշկական հաստատության արյան բանկի որակի համակարգը
Հոդված 19. Արյան հաստատության և բժշկական հաստատության արյան բանկի որակի համակարգը
1. Պետությունը ձեռարկում է  յուրաքանչյուր արյան հաստատության և բժշկական հաստատության արյան բանկի կողմից որակի համակարգի միջազգային չափորոշիչների և լավ պրակտիկայի սկզբունքների վրա (այդ թվում, Եվրոպական հանձնաժողովի և Եվրոպայի խորհրդի դիրեկտորատի կողմից համատեղ մշակված լավագույն փորձի ուղեցույցների վրա)  հիմնվելով ձևավորումն ապահովելու համար անհրաժեշտ բոլոր միջոցները։  
 2. Արյան հաստատությունը, բժշկական հաստատության արյան բանկը պարտավոր են ներդնել արյան և դրա բաղադրամասերի որակի համակարգ և ապահովել այդ համակարգի գործունեությունը` հիմնվելով լավագույն փորձի սկզբունքների վրա: Որակի համակարգը պետք է նախատեսի լավագույն փորձի սկզբունքների վրա հիմնված գործունեության բոլոր տարրերը, որոնք բավարարում են նախապես սահմանված բնութագրերը և ուղղված են արյան և նրա բաղադրամասերի որակի ապահովմանը։
3. Արյան հաստատությունը, բժշկական հաստատության արյան բանկը պարտավոր է ապահովել որակի համակարգի նկատմամբ համակարգված մոտեցում, պարբերաբար ստուգել դրա արդյունավետությունը և այդ համակարգը կատարելագործելու համար անհրաժեշտության դեպքում ձեռնարկել համապատասխան միջոցներ:
4. Վրաստանն ընտրողաբար ճանաչում է միջազգային և ազգային լավագույն փորձի ուղեցույցների և չափորոշիչների ցանկը։ Այս ցանկը ճանաչված է Վրաստանի կառավարության կողմից։ Այս ուղեցույցների և չափորոշիչների աստիճանական ներդրումն ապահովում է Վրաստանի կառավարությունը, իսկ ազգային լավագույն փորձի ուղեցույցներն ու չափորոշիչները, ինչպես նաև դրանց հետ համապատասխանության կարգը հաստատվում են  նախարարի հրամանով։
5. Արյան և դրա բաղադրամասերի որակի և անվտանգության համապատասխան չափորոշիչներն ու տեխնիկական պահանջները սահմանվում են սույն օրենքով և համապատասխան ենթաօրենսդրական նորմատիվ ակտով/ակտերով։ 
Հոդված 20. Արյան հաստատության անձնակազմը
1. Արյան հաստատությունը պարտավոր է ունենալ արյան և դրա  բաղադրամասերի հավաքագրման, թեստավորման, մշակման, պահպանման և բաշխման հետ կապված գործունեության համար անհրաժեշտ թվով անձնակազմ, որն անցել է իր գործառույթներին համապատասխան պատրաստում, և որի յուրաքանչյուր անդամ ունի իր աշխատանքի նկարագրությունը:
2. Արյան հաստատության անձնակազմը, որը անմիջականորեն ներգրավված է արյան և դրա բաղադրամասերի հավաքագրման, թեստավորման, մշակման, պահպանման և բաշխման գործընթացում, պետք է ունենա համապատասխան որակավորում և պատրաստում, որն անհրաժեշտ է իր  գործառույթները կատարելու համար: Արյան հաստատությունը պետք է ապահովի իր անձնակազմի ժամանակին, համապատասխան և պարբերական հավաստագրում և վերապատրաստում։
Հոդված 21. Արյան հաստատության և բժշկական հաստատության արյան բանկի համապատասխան օբյեկտներն ու դրանց տարածքները, սարքավորումները, նյութերը և ռեակտիվները
1. Արյան  հաստատության և բժշկական հաստատության արյան բանկի համապատասխան օբյեկտներն ու դրանց տարածքները, ներառյալ շարժական և մշտական ​​կայանները, պետք է այնպես լինեն հարմարեցված և պահպանված, որ   ընձեռեն իրենց գործառույթները կատարելու և գործունեություն իրականացնելու հնարավորություն։  Այս օբյեկտներն ու տարածքները պետք է կարողանան աշխատանքը կատարել տրամաբանական հաջորդականությամբ՝ սխալների ռիսկը նվազագույնի հասցնելու համար։ Ինչպես նաև, պետք է ապահովվի դրանց արդյունավետ մաքրումը և տեխնիկական սպասարկումը՝ աղտոտման ռիսկը նվազագույնի հասցնելու համար։
2. Արյան  հաստատության և բժշկական հաստատության արյան բանկի համապատասխան օբյեկտները պետք է պլանավորվեն և կահավորվեն համապատասխան ենթաօրենսդրական նորմատիվ ակտի պահանջներին համապատասխան:
3. Արյան հաստատության և բժշկական հաստատության արյան բանկում առկա սարքավորումները պետք է ենթարկվեն վավերացման և կարգաբերման: Դրանք պետք է լինեն տեխնիկապես սարքին վիճակում և պարբերական սպասարկմամբ ապահովված։ Ինչպես նաև, սարքավորումների հրահանգները պետք է հասանելի լինեն պետական ​​լեզվով, և պետք է կատարվեն սարքավորումների վիճակի վերաբերյալ համապատասխան գրառումներ։
4. Սարքավորումները պետք է ընտրվեն այնպես, որ դոնորի, անձնակազմի կամ արյան բաղադրամասերի համար ռիսկերը նվազագույնի հասցվեն:
5. Սարքավորումները, նյութերը և ռեագենտները պետք է համապատասխանեն Եվրոպական խորհրդարանի և Խորհրդի բժշկական սարքավորումների վերաբերյալ համապատասխան կանոնակարգերին, իսկ արյունը և դրա բաղադրամասերն այլ երկրում հավաքագրելու դեպքում՝ համարժեք չափորոշչին։
6. Սարքավորումների գույքագրման գրառումները պետք է պահվեն իրավասու մարմնի հետ համաձայնեցված ժամկետով։ 
7. Էլեկտրոնային համակարգի օգտագործման դեպքում, համապատասխան ծրագրային ու սարքային ապահովումը   և պահուստային պատճենման ընթացակարգը մինչև օգտագործումը պետք է անցնեն վավերացում, իսկ հետագայում, դրանց հուսալիությունն ապահովելու համար, դրանք պետք է պարբերաբար փորձարկվեն իրավասու մարմնի հետ համաձայնեցված պարբերականությամբ: Ծրագրային և սարքային միջոցները պետք է պաշտպանված լինեն չարտոնված օգտագործումից կամ չարտոնված փոփոխությունից։ Բացի այդ, պահուստային պատճենման ընթացակարգի առկայությունը պետք է կանխի տվյալների կորուստը կամ վնասվելը էլեկտրոնային համակարգի սպասվող կամ անսպասելի խափանման կամ ֆունկցիոնալ խափանման դեպքում։
Հոդված 22. Փաստաթղթավորումը և գրառումները
1. Արյան հաստատությունը և բժշկական հաստատության արյան բանկը,   համապատասխան ենթաօրենսդրական նորմատիվ ակտով սահմանված կարգի համաձայն, պետք է  վարեն փաստաթղթեր, որոնցում նկարագրված կլինեն   իրենց կողմից իրականացվող յուրաքանչյուր գործունեության հետ կապված վերաբերող բնութագրերը, ընթացակարգերը և գրառումները։    Ինչպես նաև, գրառումները պետք է կատարվեն սույն օրենքով և համապատասխան ենթաօրենսդրական նորմատիվ ակտով սահմանված կարգին համապատասխան։ Արյան հաստատությունը և բժշկական հաստատության արյան բանկը սահմանված կարգով պետք է վարեն   բժշկական փաստաթղթեր իրականացված գործունեության վերաբերյալ և պետք է փաստաթղթավորեն համապատասխան հրահանգները, ուսումնական և տեղեկատու ձեռնարկների հաշվետվությունների ձևաթղթերը։ 
2. Սույն հոդվածի 1-ին կետով նախատեսված փաստաթղթերը օրենքով սահմանված կարգով պետք է հասանելի լինեն իրավասու մարմնին իր կողմից տեսչավորման և վերահսկողության իրականացման գործընթացում։
Հոդված 23. Դոնորի համապատասխանությունը
1. Արյուն հանձնելու իրավունք ունի այն անձը, որը բավարարում է սույն օրենքով և դրա հիման վրա ընդունված ենթաօրենսդրական նորմատիվ ակտով սահմանված դոնորի որակավորման չափանիշները և անցել է դոնորի ընտրության և համապատասխանության գնահատման ընթացակարգեր:
2. Դոնոր կարող է լինել 18-ից 65 տարեկան անձ: Արյունը և դրա բաղադամասերը կարող են հավաքվել 17-ից 18 տարեկան անչափահասից միայն անչափահասի և նրա ծնողի (ծնողների) կամ այլ օրինական ներկայացուցչի տեղեկացված համաձայնությամբ, անհետաձգելի անհրաժեշտության ժամանակ և այլընտրանքային բուժման տարբերակների բացակայության դեպքում:
3. Սույն հոդվածի 1-ին կետով նախատեսված դոնորի ընտրության և համապատասխանության գնահատման (այդ թվում, դոնորի արյան և դրա բաղադրամասերի ստուգման) ընթացակարգերը պետք է իրականացվեն արյան և դրա բաղադրամասերի բոլոր դոնորների (ներառյալ ինքնուղղված դոնորների) նկատմամբ: Արյան հաստատությունը պետք է ապահովի, որ դոնորը բավարարի սույն օրենքով նախատեսված դոնորի համապատասխանության չափանիշները:
4. Դոնորի համապատասխանության գնահատում պետք է իրականացվի և նրա հետ զրույց պետք է անցկացվի յուրաքանչյուր դոնացիայից առաջ։ Իրավազոր բժշկական անձնակազմը պարտավոր է դոնորից ստանալ նրա պիտանիությունը գնահատելու համար անհրաժեշտ տեղեկությունը, իսկ դոնորը պարտավոր է իրավազոր բժշկական անձնակազմին տրամադրել լիարժեք և ճշգրիտ տեղեկություններ։ Դոնորի համապատասխանության մասին գրառումը և  վերջնական գնահատումը պետք է ստորագրի իրավազոր որակավորված անձը։
5. Դոնորի ընտրության և համապատասխանության գնահատման արդյունքները, ինչպես նաև արյան և դրա բաղադրամասերի լաբորատոր թեստավորման արդյունքները պետք է փաստաթղթավորվեն, իսկ դոնորի մերժման արդյունքների մասին դոնորին պետք է տեղեկացնի արյան հաստատության իրավազոր անձը։  Դոնորի համապատասխանության գնահատման արդյունքների հիման վրա դոնորին մերժելու չափանիշները որոշվում են սույն հոդվածի 6-րդ կետով նախատեսված ենթաօրենսդրական նորմատիվ ակտով, իսկ արյան և դրա բաղադրամասերի լաբորատոր թեստավորման արդյունքում դոնորին մերժելու դեպքում դոնորին այդ մասին տեղեկացնելու կարգն ու ընթացակարգերը սահմանվում են սույն օրենքի 27-րդ հոդվածի 6-րդ կետով նախատեսված ենթաօրենսդրական նորմատիվ ակտով:
6. Դոնորների ընտրության և համապատասխանության գնահատման կարգը հաստատվում են նախարարի հրամանով:
Հոդված 24. Դոնորին տրամադրվելիք տեղեկությունը և դոնորից ստացվող տեղեկությունը
1. Արյան հաստատությունը պարտավոր է դոնորին տրամադրել սպառիչ և հեշտ ընկալելի տեղեկություններ (այդ թվում, գրավոր տեղեկություններ) արյան դոնորության և արյան դոնացիայի մասին (այդ թվում, դոնորից վերցնելու արյան և արյան բաղադրամասի քանակի մասին), ինչպես նաև, դոնորության ռիսկերի, հնարավոր ռեակցիաների և նրա առողջության համար այլ հնարավոր հետևանքների, լաբորատոր թեստավորման հնարավոր արդյունքների, դոնորի մասին անձնական տվյալների պաշտպանության և նրա իրավունքների ու պարտականությունների վերաբերյալ։  Բացի այդ, արյան հաստատությունը պարտավոր է դոնորից ստանալ սույն օրենքի 7-րդ հոդվածի 13-րդ կետով նախատեսված տեղեկությունը և նույն հոդվածի 4-րդ կետով նախատեսված գրավոր տեղեկացված համաձայնությունը:
2. Արյան կենտրոնը, բժշկական հաստատության արյան բանկը պարտավոր է ձեռնարկել բոլոր անհրաժեշտ միջոցները՝ դոնորի և ռեցիպիենտի մասին իր ձեռքի տակ եղած անձնական տվյալների պաշտպանության համար։  
3. Սույն հոդվածի 1-ին կետով նախատեսված, դոնորին տրամադրվելիք տեղեկությունը և դոնորից ստացվելիք տեղեկությունների տեսակները, ինչպես նաև դրանց տրամադրման և ստացման կարգը սահմանվում են սույն օրենքի 23-րդ հոդվածի 6-րդ կետով նախատեսված ենթաօրենսդրական նորմատիվ ակտով:
Հոդված 25. Ավտոլոգիական դոնացիա 
1. Ավտոլոգիական արյունը և արյան բաղադրամասերը, ինչպես նաև հատուկ նպատակներով հավաքագրված և պատրաստված արյան բաղադրամասերը պետք է ճշգրիտ նույնականացվեն և ալոգեն դոնացիայով ստացված արյունից և արյան բաղադրամասերից առանձին պահվեն, փոխադրվեն և բաշխվեն։ 
2. Ավտոլոգիական դոնորի համապատասխանության գնահատումը կատարվում է սույն օրենքի 23-րդ հոդվածի 6-րդ կետով նախատեսված ենթաօրենսդրական նորմատիվ ակտով սահմանված կարգով, իսկ ավտոլոգիական դոնացիայի հետ կապված այլ հարցերը որոշվում են համապատասխան ենթաօրենսդրական նորմատիվ ակտով: 
Հոդված 26. Արյան և դրա բաղադրամասերի հավաքագրումը
1. Արյան հավաքագրման գործընթացում դոնորությունը պետք է կատարվի սույն օրենքով և համապատասխան ենթաօրենսդրական նորմատիվ ակտով սահմանված կանոններին համապատասխան:
2. Արյունը և դրա բաղադրամասերը հավաքագրելիս դոնորի ինքնությունը պետք է ստուգվի և պատշաճ կերպով գրանցվի: Հստակորեն պետք է սահմանվեն մի կողմից՝ դոնորի, մյուս կողմից՝ արյան, դրա բաղադրամասերի և արյան նմուշների միջև եղած կապը։
3. Արյան և դրա բաղադրամասերի հավաքագրման և մշակման ժամանակ օգտագործվող մանրէազերծված արյան տոպրակների համակարգերը պետք է մակնշված լինեն CE նշանով, իսկ եթե արյունը և դրա բաղադրամասերը հավաքագրված են այլ երկրում, դրանք պետք է համապատասխանեն համարժեք չափորոշիչներին: Արյան տոպրակի վրա նշված յուրաքանչյուր արյան բաղադրամասի խմբաքանակի համարը պետք է հետագծելի լինի։
4. Արյան հավաքագրման ընթացակարգերը պետք է իրականացվեն այնպես, որ նվազագույնի հասցվի մանրէային աղտոտման ռիսկը:
5. Գրառումներ վարելու, արյան տոպրակների և լաբորատոր նմուշների դոնացիայի համարներով մակնշման ընթացակարգերը՝ դրանց լիարժեք նույնականացման համար, իրականացվում են սույն օրենքին և սույն հոդվածի 7-րդ կետով նախատեսված ենթաօրենսդրական նորմատիվ ակտին համապատասխան:
6. Արյան որակն ապահովելու համար արյան հավաքագրումից առաջ և հետո առավելագույնս պետք է պահպանվեն արյան տոպրակի հետ վարվելու և պահպանելու պայմանները:
7. Արյան և դրա բաղադրամասերի հավաքագրման այլ կանոններ հաստատվում են նախարարի հրամանով:
Հոդված 27. Արյան և դրա բաղադրամասերի թեստավորումը և մշակումը
1. Արյան  հաստատությունը պարտավոր է արյան և դրա բաղադրամասերի յուրաքանչյուր դոնացիայի ժամանակ ապահովել արյան և դրա բաղադրամասերի թեստավորում։
2. Դոնորի արյան թեստավորում իրականացնում է Կենտրոնական թեստավորման լաբորատորիան:
3. Պարտադիր է ամբողջական, աֆերեզային և ավտոլոգիական արյան հետևյալ տեսակի թեստավորման իրականացում․
ա) ABO խմբի որոշում (բացառությամբ ֆրակցիավորման համար սահմանված պլազմայի),
բ) Rh D-խմբի որոշում (բացառությամբ ֆրակցիավորման համար սահմանված պլազմայի),
գ) ՄԻԱՎ-ի թեստավորում,
դ) C հեպատիտի թեստավորում,
ե) B հեպատիտի թեստավորում,
զ) սիֆիլիսի թեստավորում,
է) այլ, լրացուցիչ թեստավորում որոշակի բաղադրամասերի կամ դոնորների կամ համաճարակաբանական իրավիճակի պատճառով (անհրաժեշտության դեպքում):
4. Արյան լաբորատոր  նմուշառումը պետք է իրականացվի դոնացիայի ժամանակ։  Հետազոտական ​​նյութի մշակման և պահպանման պատշաճ պայմանները պետք է խստորեն պահպանվեն։
5. Լաբորատոր հետազոտության որակի գնահատման կարգը սահմանվում է համապատասխան ենթաօրենսդրական նորմատիվ ակտով:
6. Արյան և դրա բաղադրամասերի թեստավորման հետ կապված պահանջները և ընթացակարգերը (այդ թվում, տրանսֆուզիայի միջոցով փոխանցվող վարակների սերոլոգիական, մոլեկուլային, իմունահեմատոլոգիական և այլ լաբորատոր թեստավորումների հետ կապված պահանջները և ընթացակարգերը), լաբորատոր ախտորոշիչ ծառայությունների մատուցման նկատմամբ պահանջների նկարագրությունը, ինչպես նաև արյան և դրա բաղադրամասերի պատրաստման և որակի վերահսկողության նկատմամբ պահանջները հաստատվում են նախարարի հրամանով:
7. Արյան և դրա բաղադրամասերի մշակումը պետք է իրականացվի համապատասխան, վավերացված ընթացակարգերով: Այս ընթացակարգերը պետք է ներառեն նաև միջոցառումներ պատրաստված արյան բաղադրամասերում մանրէային աղտոտման ռիսկը կանխելու համար։
8. Արյան կամ դրա բաղադրամասերի ներմուծման դեպքում պետք է հաստատվի, որ արյան և դրա բաղադրամասերի թեստավորումը կատարվել է սույն հոդվածի 6-րդ կետով նախատեսված նորմատիվ ակտով սահմանված կարգին համապատասխան:
Հոդված 28. Մակնշում
1. Վրաստանի տարածքում հավաքագրված, թեստավորված, մշակված, պահպանված, տրամադրված և(կամ) բաշխված արյան և արյան բաղադրամասերի մակնշման համակարգը պետք է համապատասխանի սույն օրենքի 17-րդ հոդվածի 1-ին և 2-րդ կետերով նախատեսված նույնականացման համակարգին և ընթացակարգերին, ինչպես նաև նույն հոդվածի 7-րդ կետով և սույն հոդվածի 4-րդ կետով նախատեսված ենթաօրենսդրական նորմատիվ ակտերով սահմանված պահանջներին:
2. Արյան կամ դրա բաղադրամասերի արտադրության բոլոր աստիճաններում օգտագործվող մակնշումը պետք է պարունակի համապատասխան նույնականացման տեղեկություն:
3. Հավաքագրված արյան, միջանկյալ և պատրաստված արյան բաղադրամասերի և նմուշների մակնշման համակարգը պետք է անսխալ սահմանի համապատասխան պարունակության տեսակը:
4. Մակնշման կանոնները, ինչպես նաև ավտոլոգիական արյան և դրա բաղադրամասերի մակնշման կանոնները հաստատվում են նախարարի հրամանով:
Հոդված 29. Արյան և դրա բաղադրամասերի ազատումը, պահպանումը, փոխադրումը և բաշխումը
1. Եթե համապատասխանության գնահատման (ստուգման) ընթացակարգերը հանձնելուց հետո կարանտինում գտնվող արյունը կամ արյան բաղադրամասը համապատասխանում է կարանտինից ազատման բնութագրերին և որակի ու անվտանգության բոլոր չափանիշներին, և կան դա հաստատող փաստաթղթային գրառումներ, իրավազոր անձը յուրաքանչյուր միավորը պաշտոնապես պետք է ազատի կարանտինից՝ կարանտինից ազատելու ակտով:
2. Կարանտինում գտնվող արյունը և դրա բաղադրամասերը պետք է առանձին պահվեն կարանտինից ազատած արյունից և դրա բաղադրամասերից: Արյան կամ դրա բաղադրամասի մակնշման վրա պետք է նշված լինի այս արյան կամ դրա բաղադրամասի կարանտինից ազատման կարգավիճակը սույն օրենքի 28-րդ հոդվածի 2-րդ կետին համապատասխան։  
3. Եթե արյան կամ դրա բաղադրամասի վերջնական միավորը չի կարող ազատվել կարանտինից  սույն օրենքի 27-րդ հոդվածի համաձայն իրականացված թեստավորման արդյունքների հիման վրա,  պետք է իրականացվի հետագծելիություն նույն դոնացիայի այլ բաղադրամասերի և նույն դոնորի նախորդ դոնացիայի ժամանակ պատրաստված բաղադրամասերի բացահայտումն ապահովելու համար, իսկ  համապատասխան դոնորի մասին գրառումն անհապաղ պետք է թարմացվի:
4. Արյունը կամ դրա բաղադրամասը, որը չի համապատասխանում համապատասխան ենթաօրենսդրական նորմատիվ ակտով սահմանված արյան և դրա բաղադրամասերի որակի և անվտանգության չափորոշիչներին, պետք է խոտանվի և ոչնչացվի կամ, դոնորի նախապես հայտարարված համաձայնության հիման վրա, սահմանված կարգով պետք է օգտագործվի  ապագա գիտական ​​հետազոտությունների համար:
5. Պահեստային տարածքները պետք է ապահովեն արյան, արյան բաղադրամասերի և նյութերի/ռեագենտների տարբեր կատեգորիաների (ներառյալ կարանտինացված և կարանտինից ազատված նյութերի/ռեագենտների), ինչպես նաև հատուկ նպատակներով հավաքագրված արյան և արյան բաղադրամասերի (օրինակ՝ ավտոլոգիական արյուն) անվտանգ և առանձին պահպանման հնարավորություն: Բացի այդ, արյան և դրա բաղադրամասերի պահպանման ողջ ժամանակահատվածում արյան  և դրա բաղադրամասերի իրար հետ շփոթումը բացառելու և բաշխելու ընթացակարգերը պետք է անցնեն  վավերացում և հետագայում կանոնավոր կերպով ստուգվեն։ 
6. Արյան և դրա բաղադրամասերի ազատման, պահպանման, փոխադրման և  բաշխման նկատմամբ այլ պահանջներ սահմանվում են համապատասխան ենթաօրենսդրական նորմատիվ ակտով:
Հոդված 30. Արյուն և դրա բաղադրամասեր պահանջելը
1. Ցանկացած բողոք և(կամ) տեղեկություն (այդ թվում, լուրջ կողմնային երևույթի կամ լուրջ կողմնային ռեակցիայի մասին), որը տալիս է  թերություն ունեցող/անորակ արյան բաղադրամասի տրամադրում ենթադրելու հիմք, պետք է փաստաթղթավորվի և հետազոտվի՝ թերության/անորակության  պատճառը պարզելու համար: Անհրաժեշտության դեպքում պետք է արյան բաղադրամասը հետ կանչվի և կրկնությունը կանխելու  համար պետք է  ձեռնարկվեն համապատասխան միջոցներ։ Բացի այդ, իրավասու մարմնին պետք է ուղարկվի սույն օրենքով նախատեսված ծանուցում լուրջ կողմնային երևույթի կամ լուրջ կողմնային ռեակցիայի մասին (նման երևույթի/ռեակցիայի առկայության դեպքում)։ 
2. Արյան հաստատությունը պետք է ունենա համապատասխան անձնակազմ, որը կգնահատի արյան կամ դրա բաղադրամասերի հետկանչի անհրաժեշտությունը և կձեռնարկի համապատասխան միջոցներ:
3. Արյան կամ դրա բաղադրամասի հետկանչի ընթացակարգը սահմանվում է համապատասխան ենթաօրենսդրական նորմատիվ ակտով:
Հոդված 31. Որակի համակարգի հետ կապված այլ կանոններ և ընթացակարգեր
1. Որակի համակարգի հետ կապված, արյան հաստատության տարածքից դուրս իրականացվելիք գործունեությունը պետք է իրականացվի համապատասխան գրավոր պայմանագրի հիման վրա: 
2. Որակի համակարգի կառավարման գործընթացում արյան հաստատությունը պարտավոր է.
ա) ունենալ համակարգ՝ արյան բաղադրամասերի պիտանիության և որակի հետ կապված խնդիրների կանխումն ու լուծումն ապահովելու համար, 
բ) վարել արյան որակի մասին տվյալների համակարգված վերլուծություն՝ որակի հետ կապված այնպիսի խնդիրներ բացահայտելու համար, որոնց լուծման համար անհրաժեշտ է համապատասխան միջոցառումներ ձեռնարկել, ինչպես նաև այնպիսի անցանկալի միտումները բացահայտելու համար, որոնց կանխումը պահանջում են համապատասխան միջոցառումների ձեռնարկում,
գ) հետազոտել բոլոր սխալներն ու դեպքերը և փաստաթղթավորել դրանք՝ համակարգային խնդիրները բացահայտելու համար։
3. Որակի համակարգի հետ կապված  կանոնների կատարումը ստուգելու համար արյան հաստատությունը պետք է իր գործունեության բոլոր բաղադրիչների համար ունենա ներքին տեսչավորման և աուդիտի համակարգեր: Վերոնշյալ ներքին տեսչավորումն ու աուդիտը պետք է պարբերաբար անցկացվեն այդ նպատակով պատրաստված իրավասու անձանց կողմից՝ համապատասխան ենթաօրենսդրական ակտին համապատասխան։
4. Արյան հաստատությունը, բժշկական հաստատության արյան բանկը պետք է կանխի անձնական տվյալների անօրինական մշակումն այնպես, որ երաշխավորված լինի արյան դոնացիայի հետագծելիությունը:
Հոդված 32. Արյան և դրա բաղադրամասերի արտահանումը և ներմուծումը
1. Արգելվում է արյան և դրա բաղադրամասերի արտահանում  Վրաստանից և ներմուծում  Վրաստան, բացառությամբ սույն հոդվածի 2-րդ և 3-րդ կետերով նախատեսված դեպքերի:
2. Արտակարգ կամ պատերազմական դրության ժամանակ, ինչպես նաև երկրում արյան և դրա բաղադրամասերի պակասի դեպքում, երբ դա արդարացված է իրավիճակի արտակարգ և անհետաձգելի բնույթով, նախարարն իրավունք ունի որոշում կայացնել արյան և դրա բաղադրամասերի արտահանման կամ ներմուծման վերաբերյալ, որի համար երկիրը պետք է ունենա լավ մշակված լոգիստիկ սխեմա և գործընկեր երկրների ցանկ, որտեղից անհրաժեշտության դեպքում կիրականացվի դրանց արտահանում:
3. Արյան  հաստատությունն իրավազոր է իրականացնել սույն օրենքի 11-րդ հոդվածի 5-րդ կետի «բ» ենթակետով նախատեսված կարիքների պլանով սահմանված քանակից ավելի արտադրված պլազմայի արտահանում, որը կարող է օգտագործվել դեղամիջոցի արտադրության համար:
4. Արյան հաստատությունը սույն հոդվածի 3-րդ կետով նախատեսված գործունեությունն իրականացնում է իրավասու մարմնի կողմից Վրաստանի օրենսդրությանը համապատասխան տրված համապատասխան լիցենզիայի հիման վրա:
5. Սույն հոդվածի 4-րդ կետով նախատեսված լիցենզիա տրամադրելու կարգը և լիցենզիայի պայմանները սահմանվում են սույն օրենքով, ինչպես նաև սույն օրենքին և «Լիցենզիաների և թույլտվությունների մասին» Վրաստանի օրենքին համապատասխան, իսկ լիցենզիայի տուրքի չափը՝ «Լիցենզիաների և թույլտվությունների տուրքերի մասին» Վրաստանի օրենքով։ Լիցենզիան տրվում է անսահման ժամկետով։
6. Այլ երկրից ներմուծված արյունը և արյան բաղադրամասերը (այդ թվում, արյունը և արյան բաղադրամասերը, որոնք որպես  ելանյութեր կամ հումք են օգտագործվում  արյունից և պլազմայից ստացված դեղամիջոցներ արտադրելու համար), որոնք պետք է բաշխվեն երկրի ներսում, պետք է բավարարեն սույն օրենքով սահմանված արյան հաստատության որակի համակարգի չափորոշիչները և հատկորոշող փաստաթղթի համարժեք  չափորոշիչներն ու սպեցիֆիկացիաները  (այդ թվում, հետագծելիության պահանջները)։ 
7. Արյան և դրա բաղադրամասերի արտահանման և ներմուծման այլ կանոններ ու ընթացակարգեր հաստատվում են նախարարի հրամանով:

Գլուխ V
Պատասխանատվությունը
Հոդված 33. Պատասխանատվության հիմքերը
1. Արյան և դրա բաղադրամասերի որակի և անվտանգության պահպանության ոլորտում սահմանված պահանջների խախտման համար պատասխանատվությունը սահմանվում է Վրաստանի օրենսդրությամբ, այդ թվում՝ սույն օրենքով:
2. Արյան և դրա բաղադրամասերի որակի և անվտանգության պահպանության ոլորտում սահմանված պահանջների խախտման համար քրեական պատասխանատվությունը սահմանվում է օրենքով:
3. Սույն օրենքով նախատեսված վարչական իրավախախտման արձանագրություն կազմելու իրավունք ունի իրավասու մարմնի իրավազոր անձը, իսկ  համապատասխան գործը քննում է դատարանը:
4. Սույն օրենքով նախատեսված վարչական իրավախախտման արձանագրության ձևը, ինչպես նաև դրա լրացման և ներկայացման կարգը հաստատվում են նախարարի հրամանով:
5. Սույն օրենքով նախատեսված վարչական իրավախախտում թույլ տալու դեպքում դատական ​​վարույթն իրականացվում է Վրաստանի վարչական իրավախախտումների մասին օրենսգրքի համաձայն։
Հոդված 34. Արյան կամ դրա բաղադրամասի հավաքագրումը, մշակումը, պահպանումը, բաշխումը և(կամ) տրամադրումը (արդյունաբերական տրանսֆուզիոլոգիական գործունեություն) առանց համապատասխան լիցենզիայի
1. Անձի կողմից արյան կամ դրա բաղադրամասերի հավաքագրումը, մշակումը, պահպանումը, բաշխումը և(կամ) տրամադրումը (արդյունաբերական տրանսֆուզիոլոգիական գործունեություն) առանց համապատասխան լիցենզիայի՝ 
կհանգեցնի անձի տուգանման ոչ ավելի, քան 50 000 լարիի չափով։
2. Սույն հոդվածի 1-ին կետով նախատեսված արարքը, որը կատարվել է կրկնական՝ 
կհանգեցնի անձի տուգանման ոչ ավելի, քան 100 000 լարիի չափով։
Հոդված 35. Արյան հաստատության կողմից արյան և դրա բաղադրամասերի հավաքագրման, մշակման, պահպանման, բաշխման և(կամ) տրամադրման (արդյունաբերական տրանսֆուզիոլոգիական գործունեություն) լիցենզավորման պայմանների չկատարումը
Արյան և դրա բաղադրամասերի հավաքագրման, մշակման, պահպանման, բաշխման և(կամ) տրամադրման (արդյունաբերական տրանսֆուզիոլոգիական գործունեություն) լիցենզիայի պայմանների չկատարումը՝
կհանգեցնի արյան հաստատության համար տուգանքի՝ լիցենզիայի պայմաններին համապատասխան, բայց ոչ ավելի, քան 10 000 լարիի չափով։
Հոդված 36. Լուրջ կողմնային երևույթի և(կամ) լուրջ կողմնային ռեակցիայի մասին չիրազեկելը
1. Հաշվետու հաստատության  կողմից սույն օրենքի 18-րդ հոդվածի 2-րդ կետի «բ» և «դ» ենթակետերով նախատեսված տեղեկությունը (պատշաճ ծանուցումը) իրավասու մարմնին չտրամադրելը (չներկայացնելը)՝
կհանգեցնի հաշվետու հաստատության տուգանման  5 000 լարիի չափով,
2. Սույն հոդվածի 1-ին կետով նախատեսված արարքը, որը կատարվել է կրկնական՝
կհանգեցնի հաշվետու հաստատության տուգանման՝  10 000 լարիի չափով։
3. Հաշվետու հաստատության կողմից իրավասու մարմնին սույն օրենքի 18-րդ հոդվածի 2-րդ կետի «զ» ենթակետով նախատեսված հաշվետվություն չներկայացնելը՝
կհանգեցնի հաշվետու հաստատության տուգանման՝  5000 լարիի չափով։
4. Սույն հոդվածի 3-րդ կետով նախատեսված տուգանքի նշանակումից հետո 30 օրացուցային օրվա ժամկետում համապատասխան իրավախախտման հիմքը չվերացնելը՝ 
կհանգեցնի հաշվետու հաստատության տուգանման՝  10 000 լարիի չափով։
Հոդված 37. Դոնորության իրավունքի խախտումը
1. Դոնորի կողմից արյան հաստատությանն  իր ինքնության, նույնականացման տվյալների, առողջական վիճակի (այդ թվում, կատարված բժշկական պրոցեդուրաների, պատվաստումների, ընդունված դեղամիջոցների) և վարակի վտանգ ներկայացնող վարքագծի, ինչպես նաև դոնորի համապատասխանությունը գնահատելու համար անհրաժեշտ այլ տեղեկությունների չտրամադրումը կամ սխալ տեղեկության տրամադրումը՝
կհանգեցնի տուգանման՝ 1 000 լարիի չափով։  
2. Սույն հոդվածի 1-ին կետով նախատեսված արարքը, որը կատարվել է կրկնական՝ 
կհանգեցնի տուգանման՝ 2 000 լարիի չափով։  
3. Դոնորին արյան հաստատության կողմից արյան դոնորության և արյան դոնացիայի վերաբերյալ տեղեկություն չտրամադրելը և(կամ) դոնորից նրա ինքնության, նույնականացման տվյալների, առողջական վիճակի և վարակի ռիսկ պարունակող վարքագծի մասին տեղեկությունների, ինչպես նաև դոնորի համապատասխանությունը գնահատելու համար անհրաժեշտ այլ տեղեկություններ չհայթայթելը՝
կհանգեցնի արյան հաստատության տուգանման՝ 5 000 լարիի չափով։ 
4. Սույն հոդվածի 3-րդ կետով նախատեսված արարքը, որը կատարվել է կրկնական՝ 
կհանգեցնի արյան հաստատության տուգանման՝ 10 000 լարիի չափով։  
5. Արյան դոնորության սույն օրենքով սահմանված այլ կանոնների և ընթացակարգերի խախտումը՝
կհանգեցնի տուգանման՝ 5 000 լարիի չափով ։ 
6. Սույն հոդվածի 5-րդ կետով նախատեսված արարքը, որը կատարվել է կրկնական՝ 
կհանգեցնի տուգանման՝ 10 000 լարիի չափով։ 
Հոդված 38. Արյան կամ դրա բաղադրամասերի անօրինական առևտուրը, արյան կամ դրա բաղադրամասերի անօրինական արտահանումը կամ ներմուծումը
1. Տրված արյան կամ դրա բաղադրամասերի դիմաց դոնորի կամ այլ անձի կողմից դրամական հատուցման և(կամ) դրամական հատուցմանը համարժեք օգուտ ստանալը՝  
կհանգեցնի տուգանման՝ 1 000 լարիի չափով։ 
2. Դոնորին արյուն կամ դրա բաղադրմասեր տրամադրելու դիմաց դրամական հատուցման և(կամ) դրամական հատուցմանը համարժեք օգուտ առաջարկելը/տալը՝ 
կհանգեցնի տուգանման՝ 5 000 լարիի չափով։ 
3. Արյան կամ դրա բաղադրամասերի առևտուրը՝ Վրաստանի օրենսդրության պահանջների խախտմամբ, եթե դա այս գլխով նախատեսված որևէ այլ համապատասխան դեպք չէ՝ 
կհանգեցնի տուգանման՝ 20 000 լարիի չափով։ 
4. Արյան և դրա բաղադրամասերի արտահանումը կամ ներմուծումը, բացառությամբ սույն օրենքի 32-րդ հոդվածի 2-րդ և 3-րդ կետերով նախատեսված դեպքերի՝
կհանգեցնի տուգանման՝ 10000 լարիի չափով, համապատասխան իրավախախտման առարկայի բռնագրավմամբ։
Ծանոթություն. Սույն կետով նախատեսված բռնագրավում կիրառելիս համապատասխան որոշումն ի կատար է ածում դատական ​​կատարածուն:
5. Արյան և դրա բաղադրամասերի արտահանման լիցենզիայի պայմանների խախտումը՝
կհանգեցնի տուգանման՝ 10 000 լարիի չափով։ 
6. Սույն հոդվածի 5-րդ կետով նախատեսված արարքը, որը կատարվել է կրկնական՝ 
կհանգեցնի տուգանման՝ 20 000 լարիի չափով։ 
Հոդված 39. Իրականացված գործունեության վերաբերյալ փաստաթուղթ չկազմելը կամ գրառումներ վարելու պարտականությունը չկատարելը
1. Արյան հաստատության/բժշկական հաստատության արյան բանկի կողմից իրականացված գործունեության վերաբերյալ փաստաթուղթ չկազմելը կամ գրառումներ վարելու պարտավորությունը չկատարելը՝ 
կհանգեցնի տուգանման՝ 10 000 լարիի չափով։ 
2. Սույն հոդվածի 1-ին կետով նախատեսված արարքը, որը կատարվել է կրկնական՝ 
կհանգեցնի տուգանման՝ 20 000 լարիի չափով։ 
Հոդված 40. Արյան և դրա բաղադրամասերի որակի և անվտանգության համապատասխան չափորոշիչների և տեխնիկական պահանջների խախտումը
1. Արյան և դրա բաղադրամասերի որակի և անվտանգության համապատասխան չափորոշիչների և տեխնիկական պահանջների խախտումը (եթե սա լիցենզիայի/թույլտվության պայման չէ կամ սույն գլխով նախատեսված որևէ այլ համապատասխան դեպք)՝
կհանգեցնի տուգանման՝ 10000 լարիի չափով, համապատասխան իրավախախտման առարկայի  (արյուն կամ դրա բաղադրամաս) բռնագրավմամբ։
2. Սույն հոդվածի 1-ին կետով նախատեսված արարքը, որը կատարվել է կրկնական՝ 
կհանգեցնի տուգանման՝ 20000 լարիի չափով, համապատասխան իրավախախտման առարկայի  (արյուն կամ դրա բաղադրամաս) բռնագրավմամբ։
Ծանոթություն․ Սույն կետով նախատեսված բռնագրավում կիրառելիս համապատասխան որոշումը ի կատար է ածում դատական ​​կատարածուն:

Գլուխ VI
Անցումային դրույթներ
Հոդված 41. Գործող արյան հաստատության (արյան փոխներարկման հաստատության/արյան բանկի) գործունեության կարգավորումը անցումային շրջանում
1. Մինչև սույն օրենքի ուժի մեջ մտնելը գործող արյան հաստատությունը (արյան փոխներարկման հաստատություն/արյան բանկ), որը գործում է 1995 թվականի մարտի 21-ի «Արյան և դրա բաղադրամասերի դոնորության մասին» Վրաստանի օրենքի և համապատասխան իրավական ակտերի համաձայն, պարտավոր է.
ա) մինչև 2025 թվականի սեպտեմբերի 1-ը գրանցվել սույն օրենքով նախատեսված ոչ ձեռնարկատիրական (ոչ առևտրային) իրավաբանական անձի կազմակերպաիրավական ձևով,
բ) սույն կետի «ա» ենթակետի հիման վրա, որպես ոչ ձեռնարկատիրական (ոչ առևտրային) իրավաբանական անձ  գրանցվելուց հետո, 7 օրվա ընթացքում, լիցենզիան տրամադրող համապատասխան մարմնին ներկայացնել ձեռնարկատերերի և ոչ ձեռնարկատիրական (ոչ առևտրային) իրավաբանական անձանց ռեեստրից համապատասխան քաղվածք՝ այս լիցենզիայում փոփոխություն կատարելու նպատակով։ Սույն ենթակետի և սույն կետի «ա» ենթակետի պահանջների խախտման դեպքում համապատասխան լիցենզավորող մարմինը իրավազոր է «Լիցենզիաների և թույլտվությունների մասին» Վրաստանի օրենքի 21-րդ հոդվածի առաջին կետի հիման վրա կիրառել նույն օրենքով նախատեսված պատասխանատվության ձևերը, 
գ) մինչև 2026 թվականի ապրիլի 1-ն ապահովել սույն օրենքի 6-րդ հոդվածի 3-րդ և 4-րդ կետերի պահանջների համաձայն անշահախնդրության սկզբունքի պահպանումը,
դ) մինչև 2026 թվականի ապրիլի 1-ն ապահովել սույն օրենքով, ինչպես նաև սույն օրենքի և «Լիցենզիաների և թույլտվությունների մասին» Վրաստանի օրենքի համաձայն սահմանված լիցենզավորման պայմաններին համապատասխանություն: Այդ նպատակով, մինչև նշված ամսաթիվը, «Լիցենզիաների և թույլտվությունների մասին» Վրաստանի օրենքի համաձայն, սույն օրենքով սահմանված լիցենզավորող մարմնին ներկայացնել համապատասխան դիմում և նոր լիցենզիայի պայմաններին համապատասխանությունը հաստատող փաստաթղթեր: Մինչև վերոնշյալ ամսաթիվը արյան հաստատությանը (արյան փոխներարկման հաստատությանը/ արյան բանկին) մինչև սույն օրենքի ուժի մեջ մտնելը տրված լիցենզիան ուժի մեջ է մնում։ Լիցենզիա տրամադրող համապատասխան մարմինը  այս լիցենզիայում փոփոխություններ կատարելու վերաբերյալ համապատասխան որոշումը կայացնում է  «Լիցենզիաների և թույլտվությունների մասին» Վրաստանի օրենքով սահմանված կարգով և ժամկետում։ Այս ենթակետի պահանջների խախտման դեպքում համապատասխան լիցենզավորող մարմինն իրավազոր է  կիրառել «Լիցենզիաների և թույլտվությունների մասին» Վրաստանի օրենքով նախատեսված պատասխանատվության ձևերը:
2. Համապատասխան բժշկական հաստատությունը պարտավոր է մինչև 2026 թվականի ապրիլի 1-ը սույն հոդվածի 1-ին կետի «դ» ենթակետով սահմանված կարգով ապահովել սույն օրենքի և «Լիցենզիաների և թույլտվությունների մասին» Վրաստանի օրենքի համաձայն սահմանված թույլտվության պայմանների համապատասխանությունը։
3. Մինչև 2026 թվականի ապրիլի 1-ն անձն իրավունք ունի արյուն կամ արյան բաղադրամասեր տրամադրել դրամական փոխհատուցման և(կամ) դրամական փոխհատուցմանը համարժեք օգուտով՝ Վրաստանի օրենսդրությամբ սահմանված կարգով:
4. Վրաստանի կառավարությունը/Նախարարությունը մինչև 2024 թվականի հուլիսի 1-ն  ապահովի սույն օրենքի 10-րդ հոդվածով նախատեսված իրավասու մարմնի (մարմինների) սահմանումը և, անհրաժեշտության դեպքում, գործառույթների բաշխումը դրան (դրանց):
2024 թվականի հունիսի 27-ի Վրաստանի №4338 օրենք – կայք, 28.06.2024թ.
2024 թվականի դեկտեմբերի 13-ի Վրաստանի №135 օրենք – կայք, 29.12.2024թ. 
Հոդված 42. Օրենքի ընդունման հետ կապված ընդունվելիք/հրապարակվելիք ենթաօրենսդրական նորմատիվ ակտերը
1. Վրաստանի կառավարությունը, Նախարարության առաջարկությամբ, մինչև 2025 թվականի հոկտեմբերի 1-ն ընդունի հետևյալ որոշումները.
ա) սույն օրենքի 7-րդ հոդվածի 9-րդ և 10-րդ կետերին համապատասխան՝ Դոնորին խրախուսելու մեխանիզմները սահմանելու մասին, Պատվավոր դոնորի կոչում շնորհելու կարգի և միանվագ դրամական հատկացման չափը սահմանելու մասին,
բ) սույն օրենքի 11-րդ հոդվածի 10-րդ կետի համաձայն՝ Արյան արտադրանքի և միջանկյալ արտադրանքի սահմանային գների սահմանման մեթոդաբանության և այս մեթոդաբանության հիման վրա տարեկան վերահաշվարկված սահմանային գների հաստատման մասին,
գ) սույն օրենքի 19-րդ հոդվածի 4-րդ կետի համաձայն՝ Միջազգային և ազգային լավագույն գործելակերպի ուղեցույցների և չափորոշիչների ցանկի ճանաչման, ինչպես նաև լավագույն գործելակերպի ուղեցույցների և չափորոշիչների ներդրման վերաբերյալ։
2. Նախարարը մինչև 2025 թվականի հոկտեմբերի 1-ը հրապարակի.
ա) սույն օրենքի 8-րդ հոդվածի 5-րդ կետով նախատեսված հրաման Տրանսֆուզիայի իրականացման մեթոդաբանության և կլինիկական ցուցումների հաստատման մասին,  
բ) սույն օրենքի 15-րդ հոդվածի 1-ին կետի «բ» ենթակետով նախատեսված Արյան և դրա բաղադրամասերի պաշարների կառավարման կարգը հաստատելու մասին որոշում, 
գ) սույն օրենքի 16-րդ հոդվածի 2-րդ կետով նախատեսված Հոմոհսկողության իրականացման կարգը հաստատելու մասին հրաման,
դ) սույն օրենքի 19-րդ հոդվածի 4-րդ կետով նախատեսված հրաման Ազգային լավագույն գործելակերպի ուղեցույցների և չափորոշիչների, ինչպես նաև դրանց համապատասխանության կարգի հաստատման մասին,  
ե) սույն օրենքի 22-րդ հոդվածի 1-ին կետով նախատեսված հրաման Փաստաթղթերի և գրառումների վարման կարգը հաստատելու մասին,
զ) սույն օրենքի 23-րդ հոդվածի 6-րդ կետով նախատեսված Դոնորի ընտրության և համապատասխանության գնահատման կանոնները հաստատելու մասին հրաման,
է) սույն օրենքի 26-րդ հոդվածի 7-րդ կետով նախատեսված հրաման Արյան և դրա բաղադրամասերի հավաքագրման կանոնները հաստատելու մասին, 
ը) սույն օրենքի 27-րդ հոդվածի 6-րդ կետով նախատեսված Լաբորատոր ախտորոշիչ ծառայությունների մատուցման նկատմամբ պահանջների նկարագրությունը հաստատելու մասին,
թ) սույն օրենքի 27-րդ հոդվածի 6-րդ կետով նախատեսված հրաման/հրամաններ Արյան և դրա բաղադրամասերի թեստավորման հետ կապված պահանջների և ընթացակարգերի (այդ թվում, տրանսֆուզիայի միջոցով փոխանցվող վարակների սերոլոգիական, մոլեկուլային, իմունահեմատոլոգիական և այլ լաբորատոր հետազոտությունների հետ կապված պահանջներ և ընթացակարգեր) հաստատման մասին,
ժ) սույն օրենքի 27-րդ հոդվածի 6-րդ կետով նախատեսված հրաման Արյան և դրա բաղադրամասերի պատրաստման և որակի վերահսկողության պահանջները հաստատելու մասին, 
ժա) սույն օրենքի 28-րդ հոդվածի 4-րդ կետով նախատեսված հրաման Մակնշման կանոնների, ինչպես նաև Ավտոլոգիական արյան և դրա բաղադրամասերի մակնշման  հաստատման մասին,  
ժբ) սույն օրենքի 32-րդ հոդվածի 7-րդ կետով նախատեսված հրաման Արյան և դրա բաղադրամասերի արտահանման և ներմուծման կանոններն ու ընթացակարգերը հաստատելու մասին, 
ժգ) սույն օրենքի կիրառման համար անհրաժեշտ այլ համապատասխան ենթաօրենսդրական նորմատիվ ակտեր:
3. Վրաստանի կառավարությունը, Նախարարությունը և այլ համապատասխան գերատեսչություններ ապահովեն համապատասխան ենթաօրենսդրական ակտերի համապատասխանությունը սույն օրենքին։
4. Մինչև սույն օրենքի  համաձայն համապատասխան իրավական ակտերի ընդունումը (հրապարակումը), իրավաբանական ուժը պահպանում են մինչև սույն օրենքի ուժի մեջ մտնելն ընդունված (հրապարակված) համապատասխան իրավական ակտերը։ 
2024 թվականի դեկտեմբերի 13-ի Վրաստանի № 135 օրենք – կայք, 29.12.2024թ.

Գլուխ VII
[bookmark: _GoBack]Եզրափակիչ դրույթներ
Հոդված 43. Ուժը կորցրած նորմատիվ ակտ
Ուժը կորցրած հայտարարվի «Արյան և դրա բաղադրամասերի դոնորության մասին» Վրաստանի 1995 թվականի մարտի 21-ի օրենքը (Վրաստանի խորհրդարանի տեղեկատուներ, 1994–1995, №№23–26, հոդված 561):
Հոդված 44. Օրենքն ուժի մեջ մտնելը
1. Սույն օրենքը, բացառությամբ սույն օրենքի 1-ին–9-րդ հոդվածների, 11-րդ հոդվածի 2-րդ–6-րդ և 8-րդ–10-րդ կետերի և 12-րդ–40-րդ և 43-րդ հոդվածների, ուժի մեջ մտնի հրապարակման պահից։
2. Սույն օրենքի 1-ին–9-րդ հոդվածները, 11-րդ հոդվածի 2-րդ–6-րդ և 8-րդ–10-րդ կետերը և 12-րդ–40-րդ և 43-րդ  հոդվածներն ուժի մեջ մտնեն 2025 թվականի հոկտեմբերի 1-ից:
2024 թվականի դեկտեմբերի 13-ի Վրաստանի № 135 օրենք – կայք, 29.12.2024թ.

Վրաստանի նախագահ Սալոմե Զուրաբիշվիլի
Թբիլիսի,

